ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2020 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ԴԵԿՏԵՄԲԵՐԻ 26-Ի N 1919-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


1.Ներկա իրավիճակը 

2020 թվականի ՀՀ պետական բյուջեով հաստատված է իրականացնել 1156 «Հայաստան-Սփյուռք գործակցության» ծրագրի «11009 Հանրային ոլորտում սփյուռքահայ երիտասարդ մասնագետների պրակտիկայի կազմակերպում» միջոցառումը (այսուհետ՝ միջոցառւմ), որի համար նախատեսվել է 90,240.0 հազ.դրամ: Ըստ ծրագրի նախատեսվում էր հոգալ մոտ 20 մասնակցի կեցության ծախսերը մինչև մեկ տարի ժամանակահատվածում՝ բնակվարձ, սնունդ, տրանսպորտային ներքին ծախսեր, առողջապահական ապահովագրություն և այլն:

2. Միջոցառման նպատակը 

Միջոցառումը նպատակաուղղված է արտերկրի լավագույն բուհեր ավարտած, հանրային քաղաքականության ոլորտում մագիստրոսի կամ գիտությունների դոկտորի կոչում ունեցող սփյուռքահայ մասնագետներին Հայաստան հրավիրելուն, որոնց մասնագիտական և փորձագիտական հմտությունները կնպաստեն նորարարական գաղափարների, լայնածավալ հետազոտությունների իրականացմանը և աշխատանքային փորձը կկիրառվի ՀՀ պետական կառավարման մարմինների կողմից իրականացվող աշխատանքներում: Միջոցառումը  կխթանի նաև հայրենադարձության գործընթացը՝ հիմք հանդիսանալով որակյալ մասնագետների ներգրավմանը տեղական աշխատաշուկայում:
 

3. Միջոցառման նկարագրությունը 

Մասնակիցների ներգրավումը ՀՀ պետական կառավարման համակարգի մարմնում իրականացվում է տվյալ մարմնի կողմից հաստատված պլան-ժամանակացույցով: Միջոցառման ավարտին  մասնակիցներին տրամադրվելու են հավաստագրեր:
Միջոցառման մեկնարկին կազմակերպվելու է մասնակիցների հանդիպումը համապատասխան պետական կառավարման համակարգի մարմների պաշտոնատար անձանց հետ, որի ընթացքում ներկայացվելու է միջոցառման բովանդակությունը: Կազմակերպվելու է նաև հանդիպում ՀՀ սփյուռքի գործերի գլխավոր հանձնակատարի հետ՝ Հայաստան-Սփյուռք գործակցության զարգացման ուղղությունները քննարկելու համար: 
Միջոցառման շրջանակներում նախատեսվում են այցելություններ ՀՀ մարզեր՝ ծանոթանալու ՀՀ տեղական ինքնակառավարման մարմինների գործունեությանը: Միջոցառման ընթացքում մասնակիցների համար կազմակերպվելու է ճանաչողական այցելություններ Հայաստանի և Արցախի պատմամշակութային վայրեր:

3. Իրավական ակտի փոփոխության անհրաժեշտությունը

Միջոցառումն առաջարկվել է սփյուռքի գործերի գլխավոր հանձնակատարի գարսենյակի ձևավորման փուլում և ժամանակագրական առումով հնարավորություն չի եղել միջոցառման վերաբերյալ քննարկումներ իրականացնել սփյուռքի լայն շրջանակների հետ: Հաշվի առնելով վերոհիշյալ հանգամանքը, արտերկրում ուսումնական տարին հունիսին ավարտվելու փաստը, ինչպես նաև այն, որ ՀՀ պետական տարբեր գերատեսչություններ ուղարկված հայտերի ուսումնասիրման արդյունքում պարզվել է, որ  նեղ մասնագիտական գիտելիքներով անձանց ապահովելու համար անհրաժեշտ է ներգրավել համապատասխան փորձառություն ունեցող մասնագետների ավելի մեծ շրջանակ, որոշվել էր ծրագիրը սկսել 2020 թվականի հուլիսի 1-ից: Սակայն COVID-19 համավարակով պայմանավորված ծրագիրը նշված ժամկետում իրականացնել հնարավոր չէր,  ուստի այն նախատեսվում է իրականացնել 2020 թվականի սեպտեմբերի 1-ից՝ մեկ տարի ժամկետով: 
Միջոցառմանը մասնակցության հայտ են ներկայացրել շուրջ 800 սփյուռքահայ մասնագետներ, որոնցից 256-ը համապատասխանել է նախապես սահմանված պայմաններին և պահանջներին: Սակայն դրանցից ըստ պետական կառավարման համակարգի մարմինների ներկայացված պահանջների՝ անհրաժեշտ կլինի ապահովել 100 սփյուռքահայ մասնագետների ներգրավումը: 
Միջոցառմնան շրջանակներում ՀՀ կառավարությունը հոգալու է մասնակիցների՝ դեպի Հայաստան և հակառակ ուղղությամբ ավիատոմսերի ծախսերը, ինչպես նաև կապահովվի  նրանց  կեցության ծախսերը՝ բնակվարձ, սնունդ, տրանսպորտային ներքին ծախսեր, բժշկական ապահովագրություն, որը յուրաքանչյուր մասնակցի համար կկազմի՝ 336,0 հազ. դրամ:
Միաժամական անհրաժեշտ է փոխել միջոցառման անվանումը և սահմանել նոր ««իԳործ» սփյուռքահայ մասնագետների ներգրավում ՀՀ պետական կառավարման համակարգում» միջոցառում:
Հաշվի առնելով վերոգրյալը՝ առաջարկում ենք համապատասխան փոփոխություններ և լրացումներ կատարել ՀՀ կառավարության 2019 թվականի դեկտեմբերի 26-ի թիվ                  1919-Ն որոշման մեջ և 1156 «Հայաստան-Սփյուռք գործակցության» ծրագրում ավելացնել նոր միջոցառում՝ ««իԳործ» սփյուռքահայ մասնագետների ներգրավում ՀՀ պետական կառավարման համակարգում»՝, չեղարկելով «11009 Հանրային ոլորտում սփյուռքահայ երիտասարդ մասնագետների պրակտիկայի կազմակերպում» միջոցառումը: Այս դեպքում միջոցառմանը կարող են ներգրավվել ոչ միայն երիտասարդ, այլ ավելի փորձառու մասնագետներ, որն էլ հնարավորություն կտա նախատեսված նպատակներն առավել արդյունավետ իրականացնել: 
Միջոցառման համար նախատեսվում է 176,386.0 հազ. դրամ: Պետական բյուջեի նկատամամբ լրացուցիչ ֆինանսական ծանրաբեռնվածություն  չառաջացնելու նպատակով առաջարկում ենք 1156 «Հայաստան-Սփյուռք գործակցության»  ծրագրի   11009   «Հանրային   ոլորտում   սփյուռքահայ   երիտասարդ մասնագետների պրակտիկայի կազմակերպում» միջոցառման 80,640.0 հազ. դրամը և 1222                                 «ՀՀ զարգացման գործընթացներում սփյուռքի ներուժի ներգրավում» ծրագրի 11003 «Համահայկական համաժողովների իրականացում» միջոցառման 95,746.0 հազ. դրամը ուղղել 1156 «Հայաստան-Սփյուռք գործակցության» ծրագրի ««իԳործ» սփյուռքահայ մասնագետնների ներգրավում ՀՀ պետական կառավարման համակարգում՝» նոր միջոցառմանը: 

3. Կարգավորման նպատակը և բնույթը
Նախագծի ընդունումը նպատակ ունի ավելի մեծ թվով սփյուռքահայ  փորձառու մասնագետների ներգրավմանը Հայաստանի Հանրապետության պետական  կառավարման համակարգում: 



